
        
            
                
            
        

    
	Ж. ДАШДОНДОГ

	 

	АР ТАЙГЫН ХҮҮ

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1972 онд эрхлэн хэвлүүлсэн номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Цаатан тосгонд ногоон онгоц хөлөглөн очихдоо би хамгийн түрүүн Улаан тайгаас цаа хөлөглөж ирсэн нэгэн өвгөнтэй уулзаж билээ.

	— Сайн байна уу? гэхэд минь

	— Сайлар эк? гэж мэндлэв. Цаатан өвөөгийн алдар нэр Агсал гэнэ. Тайгын жаврыг өнгө цагаан дээлдээ өвөртлөөд ирээ юу даа гэмээр тосгонд хүйтэн
байж билээ.

	Тайгын урцанд очиж цаатан зонтой уулзах санаатай ирснээ хэлэхэд Агсал өвгөн надад зориулж нэгэн дуу дуулсан юм.

	Түүний дуу номын маань эхлэл боллоо.

	 


АГСАЛ ӨВГӨНИЙ ДУУ 

	 

	Өндөр даваагаар давбал

	Нааш гарахгүй байхууж дээ

	Хэц даваагаар давбал

	Хойш гарахгүй байхууж дээ

	(Цаатны дуунаас)

	 

	Урцыг минь асуувал      

	Улаан тайгын адагт бий

	Хотыг минь асуувал

	Хойд тайгын хормойд бий

	Андыг минь асуувал

	Ар тайгын аманд бий

	Хөршийг минь асуувал

	Хөвч тайгын эхэнд бий

	 

	Шугуй ихтэй тайгыг минь

	Шулуун гэж л бодуузай

	Хясаа ихтэй тайгыг минь

	Хямд гэж л сануузай

	Хөр цастай тайгыг минь

	Хөнгөн гэж л бодуузай

	Хэц өндөр тайгыг минь

	Дөт гэж л сануузай

	 

	Нисэх онгоц

	Нэвтэршгүй

	Хөнгөн тэрэг

	Хүршгүй

	Туурт морь

	Туулшгүй

	Орог зарь1 л

	Очиж чадна

	Хүлэг зарь л

	Хүрч чадна

	Буурал зарь

	Буцахгүй

	Саарал зарь

	Саарахгүй

	Халтар зарь

	Халтирахгүй

	 

	Холоос ирсэн хүү минь

	Хотоос ирсэн дүү минь

	Алсаас ирсэн хүү минь

	Аймгаас ирсэн дүү минь

	 

	Ар тайгад

	Айлчлаарай л

	Улаан тайгад

	Уулзаарай л 

	Хөвч тайгад

	Хүрээрэй л

	Хойд тайгад

	Хоноорой л.

	 


ТАЙГАД ХӨТӨЛСӨН ДУУ

	 

	Ар тайгаар алхуулж явлаа.

	Алсын өндөр хясаанаас

	Аялгуут дууны цуурай хадлаа.

	Улаан тайгаар галгиулж явлаа

	Уулсын өндөр хясаанаас

	Уянгат дууны цуурай хадлаа.

	 

	Чимээ даран зогсвол

	Чихээ тавин сонсвол:

	«Ардо даяга мин журтаам

	Ашиг сэр-өөнө жатри боор»2 гэнэ

	 

	Тэр сайхан дуунд нь

	Тэмүүлэнхэн тэмүүлсээр

	Зарь сайхан хүлгээр

	Тэшүүлэнхэн тэшүүлсээр

	Хэц хадны замаар

	Хэдрэнхэн хэдэрсээр3

	Төө нарийн жимээр

	Түнхлэнхэн түнхэлсээр4

	Цавчим өндөр хясаа хүрлээ.

	Цаст хөвчийн эхнээс

	Цангинах дууны цуурай хадлаа.

	Халил өндөр хясаа хүрлээ.

	Хан хөвчийн эхнээс

	Хангинах дууны цуурай хадлаа.

	 

	Чимээ даран зогсвол

	Чихээ тавин сонсвол:

	"Сонго даяга мин журтаам 

	Сонин жаахая жатри боор"5 гэнэ.

	 

	Тэр сайхан дууг нь

	Мөрөөдөнхөн мөрөөдсөөр

	Зарь сайхан хүлгээр

	Мөшгөнхөн мөшгөсөөр

	Өтгөн шигүү шугуйгаар

	Сүлжин сүлжин сажлуулсаар

	Өвдөг цохисон цасаар

	Цавчин цавчин алхуулсаар

	Цаст хөвчид ороод ирлээ

	Цааны мөр ихсээд ирлээ

	Цаатны нохой хуцаад ирлээ

	Хан хөвчид ороод ирлээ

	Хартал, утаа тунаад ирлээ

	Хажууд урц тулаад ирлээ

	Аялгуут дуугаа дуулсаар

	Ар тайгын хүү тосоод ирлээ

	Уянгат дуугаа дуулсаар

	Улаан тайгын хүү угтаад ирлээ.

	Цаст тайгад

	Сайхан дуу хөтлөөгүй бол

	Цаатанд хүрээ гэж үү?

	Уйтан6 тайгад

	Уяхан дуу хөтлөөгүй бол 

	Урцанд ирээ гэж үү?

	 


ТҮРҮҮ ЦАС

	 

	Цахир цагаан хадан дээр ч

	Цас

	    цас

	        цас...

	Цар цагаан хусан дээр ч

	Цас

	    цас

	        цас...

	Цан хүүрэгт усан дээр ч

	Цас

	    цас

	        цас...

	Цаа бэлчсэн жим дээр ч

	Цас

	    цас

	        цас...

	Саруул орны минь хойд хязгаарт

	Сайхан цэнхэр тайга бий

	Сайхан цэнхэр тайгад

	Цас лавсан ордог доо

	Цаст тайгын гүнд

	Цаа бэлчин гардаг даа

	Цаа бугын нуруунд

	Цаатан баясан явдаг даа

	Цасны түрүүчээр

	Цаатны жаалууд баясна.

	Борооны түрүүчээр

	Малчны жаалууд гүйлддэг шиг

	Цасны түрүүчээр

	Цаатны жаалууд баясна.

	 

	Буурал тайгад будранхан хаяланхан

	Буусан газраа бутранхан задранхан

	Том томоор шидлэнхэн цацланхан

	Тоссон гар дээр бүжинхэн эргэнхэн

	 

	Цав цагаан цасан

	Чив чимээгүй бүчнэ

	Сая живаа ширхэг

	Ар тайгыг хучна.

	 

	Цас хучсан тайгад

	Цааны мөр гарна

	Цаа явсан мөрийг

	Цас дор нь дарна

	 

	Талын малчин хүү

	Цас бага дараасай гэнэ

	Мал тарга аваасай гэнэ.

	Тайгын цаатан хүү

	Цас их ороосой гэнэ

	Цаа тарга аваасай гэнэ.

	Цас зузаан дарвал

	Цаа тарган байдаг даа

	Цаа тарган орвол

	Цаатан жарган суудаг даа

	Ай даа энэ цас, цаа, цаатан гурав

	Ар тайгадаа юутай зохилдоо вэ!

	 


БУГЫН ДУУ

	 

	Буурал хангайн эхэнд

	Буга урамдан дуудлаа

	Танил сайхан дуу нь

	Тайгаас тайгад хадлаа.

	 

	Өндөр хангайн буга

	Үүрийг урин дуудлаа

	Үнэхээр сайхан дуунд нь

	Үүр манхайн цайлаа

	 

	Хүдэнт хангайн буга

	Хүнийг урин дуудлаа

	Уяхан дуунд нь баясаж

	Ухаант хүн бослоо.

	 

	Намуун хөвчийн буга

	Нарыг урин дуудлаа

	Найртай сайхан дуунд нь

	Нар мишээн мандлаа

	 

	Аглаг хөвчийн буга

	Амьтан бүхнийг дуудлаа

	Аялаг дуунд нь сэргэж

	Амьтан бүхэн хөлхлөө.

	 

	Буурал хангайн бүрээч

	Буга урамдан дуудлаа

	Танил сайхан дуунд нь

	Тайгаас тайга сэрлээ.

	 


ХОДОН

	 

	— Амар сайн байна уу? 

	— Сайн!

	— Алдар хэн сэн билээ?

	— Ходон!7

	— Яагаад ингэж нэрлэснийг

	Ярьж өгөөч, дүү минь

	— Аав л ээжээс дуулснаа

	Ах л тандаа ярья даа.

	 

	Анхны цасаар би төрсөн юм гэнэ билээ

	Аав минь урцнаасаа гарсан юм гэнэ билээ

	Ар тайгад орсон юм гэнэ билээ

	Анх чандага харсан юм гэнэ билээ.

	 

	Түрүүлж үзсэн ангаараа

	Төрсөн хүүгээ нэрлэдэг нь

	Ар л тайгын минь заншил гэдэг

	Хамгийн түрүүн тайгаас

	Харсан чандаганыхаа нэрийг

	Аав минь наддаа өгсөн гэдэг.

	 

	Ар тайгаас

	Ачтай аавынхаа олж өгсөн

	Алдар нэрдээ би хайртай.

	Хойд тайгаас

	Хосгүй аавынхаа олж өгсөн

	Ходон нэрдээ би хайртай

	 

	Цаст тайгадаа сэргэлэн төрсөн

	Цагаан чандагыг аав минь хараад

	Энхрий орондоо түүн шиг цовоо яваг гэж

	Эгэл нэрийг наддаа хайрлаа биз ээ.

	 

	Хөвч дундаа номхон төрсөн

	Хөөрхөн чандагыг аав минь үзээд

	Хотол дундаа түүн шиг даруу яваг гэж

	Ходон нэрийг наддаа хайрлаа биз ээ.

	 


ХӨВЧИН ТАЙГЫН УРЦ ДОТОР

	 

	Хөвчин тайгын урц дотор

	Хүрэн баавгайн арьсан дээр

	Хүйтэн халуун хоёрын дунд

	Цаатан хөвүүн дэгэн дэрвэнэ.

	 

	Ард нь-хүйтний туйл

	Аргагүй догшин жавар тачигнана.

	Урд нь-халууны туйл

	Утаагүй улаан гал дүрэлзэнэ.

	 

	Ар тайга нүцгэн хүүгийн

	Араас нь жавраараа алгадна.

	Өрдсөн гал, бяцхан хүүгийн

	Өврөөс нь илчээрээ энхрийлнэ.

	 

	Хөвчин тайгын урц дотор

	Хүрэн баавгайн арьсан дээр

	Гал жавар хоёрын дунд ч

	Ган шиг хатуу эр өсдөөг.

	 


ХЭРЭМ

	 

	Будант тайгад

	Үүр цайхад

	Буугаа үүрээд

	Цаагаа унаад

	Арван настай

	Бяцхан хүү

	Анх удаа

	Анд мордлоо.

	 

	Хөвчийн хүү жаахан ч гэсэн

	Хүчит баавгай агнана гэнэ.

	Тайгын хүү жаахан ч гэсэн

	Тарган гахай намнана гэнэ.

	Сарьдгийн хүү жаахан ч гэсэн

	Саарал чоно буудна гэнэ.

	 

	Модноос модонд

	Цойлон цойлсон

	Мөчрөөс мөчирт

	Дүүлэн дүүлсэн

	Өөрөөсөө том

	Өтгөн сүүлтэй

	Өехий цагаан

	Хэрэм таарлаа.

	 

	Модны оройд цомцойн суусан

	Мойл нүдтэй хэрмийг харуутаа

	Ой хөвчийн хүү буугаа хацарлан

	Овоо харааг нь тааруулж шагайв.

	Бутан дунд харлан онгойсон

	Бууны ам харсан хэрэм

	Утсан чинээ амиа гуйж

	Хатсан навчаар халхлан мөргөв.

	 

	Буурал тайгын

	Жаахан хүү

	Бууныхаа гохыг

	Атгаж чадсангүй

	Өр зүрхнээсээ

	Өрөвдөн хайрлаж

	Буугаа үүрээд

	Цаагаа унаад

	Хөвчин тайгаа

	Өгсөн буцлаа

	Хөөрхий хэрэм

	Үсрэн одлоо.

	 

	Хүрэн баавгай тулсан бол

	Хөвчийн хүү яах сан бол

	Тарган гахай таарсан бол

	Тайгын хүү яах сан бол

	Саарал чоно харсан бол

	Сарьдгийн хүү яах сан бол?

	 


ЦААТАН ХҮҮ, АДУУЧИН ХҮҮ

	 

	Тайгын цаатан хүү

	Талын адуучин хүүтэй, танилцаж гэнэ

	«Тайгын цаа догшин уу?

	Талын адуу догшин уу?» гээд, маргалдаж гэнэ.

	 

	— Аль нь илүү догшин бэ?

	— Адуу нь байлгүй яах вэ

	— Үнэндээ цаа нь илүү!

	— Үгүй дээ адуу нь илүү!

	— Тайгыг чи ямар гэж санана?

	— Талыг чи ямар гэж бодно?

	— Эмнэг цааны нуруунаас би

	Эндэж унаж үзээгүй ээ!

	— Хангал адууны нуруунаас би

	Хальж унаж үзээгүй ээ!

	— Цайдам талын хүү чи

	Цаа сургаж чадахгүй ээ!

	— Ар л тайгын хүү чи

	Адуу сургаж амжихгүй ээ!

	— Тайгын цаа сургадаг хүн чинь

	Талын адуунаас айна гэж үү?

	— Талын адуу сургадаг хүн чинь

	Тайгын цаанаас айна гэж үү?

	— Онгон догшин адууны чинь

	Омгийг нь дараад өгөмз, гайгүй!

	— Ардаг догшин цааны чинь

	Аашийг нь дараад өгөмз, гайгүй!

	— Маргаад яах вэ хоёулаа

	Манай тайгад очъё гэж

	Ар тайгадаа цаатан хүү

	Адуучин хүүг урьж гэнэ.

	 

	Тайгын зарь холдон өгсөж

	Талын морь хоцрон дагаж

	Хойно урдын зөрөөтэй

	Хойд тайгад очиж гэнэ.

	 

	Цагаан голдуу цаан сүргээ

	Цаатан хүү хураан ирэв гэнэ

	Алд алдын суран бугуйлаа

	Ардаг цаандаа сунган шидэв гэнэ.

	Олон цааны эвэр ч юм уу

	Ойн модны мөчир ч юм уу

	Яг л адилхан сарайлцана гэнэ

	Ялгах аргагүй сэрийлцэнэ гэнэ.

	Хангайн модны нэгэн мөчирт

	Хаясан бугуйл нь оров уу гэтэл

	Ар тайгад цас маналзаж

	Ардаг цаа цамнан байв гэнэ.

	Бардам байсан адуучин хүүг

	Барьсан цаандаа мордуулж гэнэ.

	 

	Эмнэг цаа

	Эхлээд л

	Эргэцэн

	Мушгиран

	Доошоо

	Тайгын үндэс

	Тоолон тоолон бухав гэнэ

	Дээшээ

	Тэнгэрийн од өөд

	Дүүлэн дүүлэн булгив гэнэ.

	Ардаг цаа

	Тонгорч

	Тонгорч байснаа

	Зог тусан шийрлэв гэнэ.

	Адуучин хүү

	Тогтож

	Тогтож байснаа

	Урагш даван унав гэнэ.

	 

	Тайгын цаатан хүү

	Тас тас инээж гэнэ.

	Ардаг цаандаа өөрөө мордож

	Ааш омгийг нь дарж гэнэ.

	 

	«Ар тайга нь жинхэнэ тайга юм

	Ардаг цаа нь жинхэнэ цаа юм

	Ард цаатан нь жинхэнэ цаатан юм≫ гэж

	Адуучин хүү аялан дуулж гэнэ.

	 

	— Маргааш хоёул уулзаж

	Манай нутагт очъё гэж

	Цайдам талдаа адуучин хүү

	Цаатан хүүг урьж гэнэ.

	 

	Алтан наран мандаж байхад

	Адуучин хүү цаатан хүүтэй

	Тал тайга хоёрын завсарт

	Тавьсан болзоондоо уулзаж гэнэ.

	 

	Талын морь холдон тасарч

	Тайгын зарь хоцрон сажилж

	Урд хойнын зөрөөтэй

	Уудам талд очиж гэнэ.

	 

	Алаг голдуу адуун сүргээ

	Адуучин хүү хураан ирэв гэнэ.

	Алд алдын хусан уургаа

	Ардаг хүлэгтээ сунган даллав гэнэ.

	 

	Олон хүлгийн дэл юм уу

	Онгон талын дэрс юм уу

	Яг л адилхан шаширлана гэнэ

	Ялгах аргагүй шаргалтана гэнэ.

	 

	Дэлгэсэн талын дэрсэн толгойд

	Далласан уурга нь хүрэв үү гэтэл

	Халхын тал алтран тоосорч

	Хангал адуу самран байв гэнэ.

	 

	Хан хөвчийн цаатан хүүг

	Хангал адуундаа мордуулж гэнэ

	 

	Эмнэг адуу

	Эхлээд л

	Эвхрэн

	Дэвхрэн

	Доошоо

	Талын үндэс

	Тоолон тоолон бухав гэнэ

	Дээшээ

	Холын од өөд

	Цойлон цойлон булгив гэнэ,

	Хангал адуу

	Тонгорч

	Тонгорч байснаа

	Ухасхийн хурдалж гэнэ.

	Хангайн хүү

	Тогтож

	Тогтож байснаа

	Суга үсрэн үлдэж гэнэ.

	 

	Талын адуучин хүү

	Тас тас инээж гэнэ.

	Хангал адуундаа өөрөө мордож

	Халуун омгийг нь дарж гэнэ.

	 

	«Ээрэм тал нь жинхэнэ тал юм

	Эмнэг адуу нь жинхэнэ адуу юм

	Эзэн хүү нь жинхэнэ адуучин юм» гэж

	Цаатан хүү шагшин дуулж гэнэ.

	 

	Тайгын цаатан хүү

	Талын адуучин хүүтэй найзалж гэнэ.

	Тайгын цаа ч хэцүү

	Талын адуу ч хэцүү гэдгийг ойлгож гэнэ.


ШӨНИЙН ТУЛАЛДААН

	 

	Саарал

	    саарал

	        цаа 

	Сартай тайгаар бэлчлээ.

	 

	Цагаан

	    цагаан

	        цаа

	Цастай тайгаар бэлчлээ.

	 

	Сар цагаан 

	    цас цагаан

	        ой цагаан

	Саруул тайга дун цагаан.

	 

	Сар намуун

	    цас намуун

	        ой намуун

	Сайхан тайга тун намуун.

	 

	Хөр цасан цавчилж

	Хөвд идсэн цаа руу

	Хөвч ойн гүнээс

	Хөх чоно үсэрлээ.

	 

	Саарал цаа сүргээрээ

	Сандран зугтлаа

	Буурал цаа сүргээрээ

	Бутран зугтлаа.

	 

	Нэг чоно

	    хоёр чоно

	        гурван чоно

	Нэхэн нэхэн хөөлөө

	Арван цаа

	    хорин цаа

	        гучин цаа

	Алслан алслан одлоо.

	 

	Дөрвөн чоно

	    таван чоно

	        зургаан чоно

	Дөхөн дөхөн ойртлоо

	 

	Дөчин цаа

	    тавин цаа

	        жаран цаа

	Дүүлэн дүүлэн холдлоо.

	 

	Долоон чоно

	    найман чоно

	        есөн чоно

	Довтлон довтлон ойртлоо.

	 

	Далан цаа

	    наян цаа

	        ерэн цаа

	Давхин давхин холдлоо.

	 

	Цалин цагаан

	Цасан дундуур

	Сүрэг цаа

	Сөрөн зүсэн гарлаа

	 

	Мөнгөн цагаан

	Мөсөн дээгүүр

	Олон цаа

	Ойлон дүүлэн гарлаа.

	 

	Саваа нарийн хөлүүд нь

	Сарьдаг өндөрт жирэлзэнэ.

	Салаа сайхан эврүүд нь

	Сарыг шүргэн сэрэлзэнэ.

	 

	Ар тайга дэрлэн хэвтээ

	Акгол8 нэрт нохойн чихнээ

	Цаа сүргийн хөлийн чимээ

	Цахилгаан мэдээ мэт хүрлээ.

	 

	Яаруу мэдээ авсан дороо

	Ян хөвчийн Акгол нохой

	Цаст тайгад цахилан яваа

	Цаа сүргээ чиглэн одлоо.

	 

	Акгол нохойн хөв хөв дуу

	Алсын тайгад цуурайлан цаашилсаар байна.

	Сүрэг цааны түчиг тачиг чимээ

	Шөнийн тайгад цуурайлан наашилсаар байна.

	 

	Хоточ Акголын

	Хон хон дуу нь

	Хойд тайгад шингэн тасалдлаа

	Хөөрхий Акголын

	Хөв хөв дуу нь

	Хөвч тайгад уусан тасалдлаа.

	 

	Цаст тайгын урцандаа

	Цагаан цаа сүргээрээ

	Цахилан давхин буцаж ирлээ.

	Саруул тайгын хотондоо

	Саарал цаа бүрнээрээ

	Сандран хурдлан буцаж ирлээ.

	 

	Харин Акгол

	Харьж ирсэнгүй

	Эрэлхэг Акгол

	Эргэж ирсэнгүй.

	 

	Хүч тэнцээгүй тулаанаас

	Хүрч ирсэнгүй

	Хэвтэрт нь цаанууд хүлээн эргэцнэ.

	Хэзээ ч Акгол буцаж ирсэнгүй ээ!

	 


ЦАНАЧИН - АНЧИН

	 

	Аажим аажмаар

	Гэгээ тусахад

	Алхам алхмаар

	Гэтэн дөхөж

	 

	Ар тайгын сэрвээ үү

	Анчин эрс өнгийв

	Цаст тайгын сэрвээ рүү

	Цаначин эрс өнгийв.

	 

	Сүрлэг өндрөөс

	Сүрэг гөрөөс

	Арилан одов.

	Анчин эрс ч шуугин оров.

	 

	Хэц өндрөөс

	Хэсэг гөрөөс

	Цахилан одов.

	Цаначин эрс ч дүүлэн оров.

	 

	Ар тайгын асга сүлжин

	Арваад гөрөөс цойлон чавхдав

	Ар араас нь анчид нэхэн

	Агшин зуурт гүйцэн намнав.

	 

	Хойд тайгын мод сүлжин

	Хориод гөрөөс ойлон чавхдав

	Хойно хойноос нь цаначид нэхэн

	Хоромхон зуурт гүйцэн намнав.

	 

	Цастай өндөр ууландаа

	Цанатай төрсөн золтой яа!

	Хуштай өндөр тайгадаа

	Хурдан төрсөн хувьтай яа!

	 


ХӨВЧИЙН ЭЗЭН БААВГАЙТАЙ ХҮЧЭЭ ҮЗСЭН ЭРИЙН ДОМОГ

	 

	Будант тайгын дунд

	Бул чулуу хэвтэнэ.

	Өндөр хөвчийн гүнд

	Үхэр чулуу хэвтэнэ.

	— Хэн түүнийг авчраа вэ

	Хэлж өгөөч, ааваа?

	Хаанаас түүнийг авчраа вэ

	Хариулж өгөөч, аав аа?

	— Эрт урьдын юм гэнэ билээ.

	Энэ манай тайгад

	Эгэлгүй их хүчтэй

	Сартаа аварга гэж байж.

	Тэр аварга нэг өдөр

	Тэнхээ хүчээ сорьж

	Тэртээ байцын хаднаас

	Тэвэрч ирсэн юм гэнэ билээ.

	Үзсэн хүмүүс гайхаж

	Үнэн хүчийг нь магтаж

	Ажсан хүмүүс алмайрч

	Агуу хүчийг нь бахдаж

	—      Хүчит баавгай хаясан хүн

	Хөвчин тайгад байсангүй

	Майга борыг дийлсэн хүн

	Манай тайгад төрсөнгүй

	Өндөр байцын хадыг

	Өргөж ирсэн Сартаа л

	Хан хөвчийн баавгайг

	Хаяж магад гэлцэж гэнэ.

	Чадал бяр нь амтагдсан

	Цаатан хөвүүн Сартаа

	Эр бяр нь амтагдсан

	Идэр хөвүүн Сартаа

	Хөвчийн Эзэн баавгайтай

	Хүчээ үзэхээр шийдэж гэнэ.

	Тайгын эзэн баавгайтай

	Тамираа үзэхээр шийдэж гэнэ.

	«Манай тайгын Сартаа аварга

	Майга бортой барилдана» гэж

	Тайга даяар шуугилдаж гэнэ.

	Хөвч даяар хөөрөлдөж гэнэ.

	Товлосон өдөр нь болж

	Том багагүй л бүгдээрээ

	Хүрэн баавгай ичээлдэг

	Хөвчийн шил дээр цугларч гэнэ.

	Барилдах өдөр нь болж

	Бага ихгүй л цөмөөрөө

	Баавгай дандаа ичээлдэг

	Байцын шил дээр цугларч гэнэ.

	Саарал зарь хөлөглөсөөр

	Сартаа аварга өгсөөд очив гэнэ.

	Байцын хад булгалсаар

	Баавгай аварга гараад ирэв гэнэ.

	Цаатны хүү Сартаа зодоглоод

	Цамнан дэвэн дэвлээ л гэнэ.

	Хөвчийн эзэн баавгай дуурайгаад

	Хөлөө өргөн дэвлээ л гэнэ.

	Өөр шигээ том хадыг баавгай

	Өргөн өргөн хаялаа л гэнэ.

	Түүн шиг нь том хадыг Сартаа

	Түргэн өргөн хаялаа л гэнэ.

	Ургаа өндөр модыг баавгай

	Ууртаа хуга алгадлаа гэнэ.

	Уулын өндөр модыг Сартаа

	Угзраад булга татлаа л гэнэ.

	Баавгай аварга уурсан

	Бар бар бархирахад

	Байцын хад доргин

	Бардам хүчийг нь шагшиж гэнэ.

	Хүрэн баавгай уурсан

	Хүр хүр хүрхрэхэд

	Хөвчийн мод доргин

	Хүчин чадлыг нь бахдаж гэнэ.

	«Тайгад хэнд ч дийлдээгүй

	Цаатны Сартаа аварга

	Хөвчид хэнд ч дийлдээгүй

	Хүрэн баавгай аваргатай

	Хүчийг үзэн барилдъя гэв ээ!» гэж

	Хүмүүс түүнийг цоллов гэнэ.

	Агуу хүчтэй Сартаа аваргын

	Алдар цолыг нь дуудав гэнэ.

	Хүн зоноор цоллуулсан

	Хөвүүн Сартаа дэвж гарав гэнэ.

	Хөвч ойгоор цоллуулсан

	Хүчит баавгай дэвж ирэв гэнэ.

	Баавгай аварга Сартаа аваргын

	Баруун мөрийг алгадав гэнэ.

	Сартаа аварга баавгай аваргын

	Савраас нь бариад авав гэнэ.

	Хүчит хоёр чүү ай үзэлцэхэд

	Хөвч мод хөлөөр нь ханарав гэнэ.

	Аварга хоёр ач тач ноцолдоход

	Асга хад аясаар нь бөмбөрөв гэнэ.

	Баавгай дийлмээр бол барайж

	Сартаа дийлмээр бол мишээж

	«Аль нь хөвчийн аварга болох бол?!» гэж

	Амьсгаа даран хүмүүс ширтэнэ гэнэ.

	Баавгай аваргыг базаад тэвэртэл

	Бархиран бархиран орилов гэнэ.

	Хүчит баавгайн хүзүүг мушгитал

	Хүрхрэн хүрхрэн орилов гэнэ.

	Харваж дайруут Сартаа аварга

	Хан хөвчийн баавгай аваргыг

	Толгой дээрээ өргөн гаргаж гэнэ

	Том багагүй хашхичин баясаж гэнэ.

	Хад асган дээр хаясангүй

	Хагд өвсөн дээр хаяж л гэнэ

	Хөх чулуун дээр хаясангүй

	Хөвд өвсөн дээр хаяж л гэнэ.

	Унасан баавгай тэр чигээрээ

	Урд хөвч руу шургахдаа

	Дийлдсэн баавгай тэр чигээрээ

	Дээд хөвч рүү шургахдаа

	Хөвчийн аварга цолоо

	Хөвдөд орхиод зугтав гэнэ

	Хангайн аварга цолоо

	Хагданд хаяад зугтав гэнэ.

	Хүний хүү Сартаа ингэж

	Хөвчийн аварга болсон юм гэнэ билээ

	Хүчит баавгайг өргөн хаяж

	Хүндэт цолыг нь олсон юм гэнэ билээ.

	Саарал зариа хөлөглөсөөр

	Сартаа аварга буцсан юм гэнэ билээ

	Цаагаа унан тэшүүлсээр

	Цармаас бууж ирсэн юм гэнэ билээ

	«Баавгай өргөсөн хөвчийн аваргыг

	Бага л зарь нь даагаад явлаа

	Хүчтэн өргөсөн хөвчийн аваргыг

	Хүлэг зарь нь даагаад явлаа.

	Цаа нь ёстой цаа юм даа

	Цаатан нь ёстой цаатан юм даа

	Зарь нь ёстой зарь юм даа

	Эр нь ёстой эр юм даа» гэж

	Зориг хүчтэй Сартаа аваргыг

	Зоноороо магтан дуулсан юм гэнэ билээ

	Ой тайгын Сартаа аваргыг

	Олноороо бахдан дуулсан юм гэнэ билээ.

	«Хүрэн баавгай хүчтэй ч юм даа

	Хүнээс мэхээр дутуу ч юм даа

	Уурт баавгай хүчтэй ч юм даа

	Ухаанаар хүнээс дутуу ч юм даа» гэж

	Саарал зариар алхуулж явахдаа

	Сартаа аварга дуулсан юм гэнэ билээ

	Цаагаа унан галгиулж явахдаа

	Цаатны аварга дуулсан юм гэнэ билээ.

	« — Сартаа аварга шиг хэзээ би

	Шандастай болох вэ, аав аа?

	Хүрэн баавгайтай хэзээ би

	Хүчээ үзэх вэ аав аа?»

	«—Улаан тайга чинь багадах цаг

	Удахгүй ирнэ ээ, хүү минь

	Хүрэн баавгай ч хүчгүйдэх цаг

	Хүрч ирнэ ээ, хүү минь!»

	Будант тайгын дунд

	Бул чулуу хэвтэнэ

	Өндөр хөвчийн гүнд

	Үхэр чулуу хэвтэнэ.

	Өнийн тэр чулуу тойрон

	Өнгийн цэцэг алаглана.

	Дассан тэр чулуу тойрон

	Далийн цэцэг ягаарна

	Баавгай өргөсөн алдарт нь

	Барьж босгосон хөшөө мэт

	Сартаа аварга нэртэй хамт

	Сайх чулуу мөнхөжсөн нь тэр ээ

	Үнэн хүчний нь хэмжүүр болж

	Үеийн үед дурсгаал болж

	Хөвчийн аварга цолтой хамт

	Хүнд чулуу үлдсэн нь тэр ээ!

	 


ХӨӨМИЙ

	 

	Хавцал дундуур уулын горхи

	Харгиатан

	Шаргиатан хөөмийлнө.

	Халтар цаатай тайгын хүү

	Хангинатал

	Цангинатал хөөмийлнө.

	 

	— Уран хөөмий

	Хаанаас сурав? гэж би асуулаа.

	— Уулын горхины

	Харгианаас аа! гэж хүү хариуллаа.

	 


МӨНДӨР

	 

	Тайгын нуруунд бөмбөрсөн

	Танан цагаан мөндөр

	Цааны нуруунд бөмбөрсөн

	Цалин цагаан мөндөр

	 

	Усан дээгүүр бөмбөрсөн

	Уран цагаан мөндөр

	Урц дээгүүр бөмбөрсөн

	Шүрэн цагаан мөндөр

	 

	Мөсөн цагаан мөндөр чи

	Бөмбөрч хаанаас ирээ вэ?

	Цасан цагаан мөндөр чи

	Цацарч хаанаас ирээ вэ?

	 

	Мөнх тэнгэрийн аянга тасхийн ниргэлэхэд

	Мөсөн сүмбэр оргил бутарсхийн доргилсон юм

	Түмэн цагаан мөндөр чи

	Түүнээс цацарч ирээ юү,

	 

	Галан хурц цахилгаан гялсхийн ташуурдахад

	Цасан сүмбэр оргил дайвсхийн чичирсэн юм.

	Буман цагаан мөндөр чи

	Бутарч тэндээс ирээ юү?

	 


ТАЙГА ШУУРЛАА

	 

	Ар тайга шуурлаа

	Ахин нэмэн шуурлаа

	Хойд тайга шуурлаа

	Хонон өнжин шуурлаа.

	 

	Ирмэг хурц л хясаа

	Исгэрэн

	Исгэрэн шуурлаа

	Эгц л өндөр модод

	Дошгирон

	Дошгирон шуурлаа.

	 

	Шугуй шуурлаа

	Шуугин

	Шуугин шуурлаа.

	Ширэнгэ шуурлаа

	Ширвэн

	Ширвэн шуурлаа,

	 

	Арын түмэн мод

	Зөрөлдөн

	Зөрөлдөн шуурлаа.

	Алсын буман мод

	Торолдон

	Торолдон шуурлаа.

	 

	Шидэлсэн цас

	Ширүүсэн

	Ширүүсэн шуурлаа

	Хуйларсан цас

	Хунгарлан

	Хунгарлан шуурлаа.

	 

	Одон мичид цасан ширхэг

	Орчилдон

	Холилдон шуурлаа.

	Хөх тэнгэр хөвч тайга

	Хөрвөлдөн

	Эргэлдэн шуурлаа,

	 

	Цасан шуурга

	Цахран хилэгнэвч

	Цалбага9 дундаа хэвтээ

	Цааны үсэнд халдахгүй

	Уурт шуурга

	Уухилан хилэгнэвч

	Урц дундаа ассан

	Улаан галд халдахгүй.

	 

	Уяандаа

	Цас сөрөн хэвтээ

	Цаа сүрэг тавтай.

	Урцандаа

	Цай оочин суугаа

	Цаатан зон тавтай.

	 


ӨВӨӨ ХЭДТЭЙ ВЭ?

	 

	Азай буурал өвөө

	Ар тайга руу буулаа

	Цал буурал өвөө

	Цаст тайга руу буулаа

	Хусан цана хөлөглөн буулаа

	Хунгар цас манарган буулаа

	Арын мод сүлжин буулаа

	Асга хад зайчлан буулаа

	 

	Цан хүүрэг 

	Савсаж байгаа ч юм уу

	Цагаан сахал нь

	Хийсэж байгаа ч юм уу

	Уур цан

	Савсаж байгаа ч юм уу

	Урт сахал нь

	Хийсэж байгаа ч юм уу

	 

	Хүүшлэх жавар зүсэн буулаа

	Хүчит салхи сөрөн буулаа

	Арын жавар зүсэн буулаа

	Аясын салхи сөрөн буулаа

	 

	Цагаан сахлаа хийсгэн яваа

	Цаатан өвөө хэдтэй вэ?

	Урт сахлаа хийсгэн яваа

	Уйгар өвөө хэдтэй вэ?

	 

	Урцанд төрсөн хүүгийн

	Нэг бүтэн насан дээр

	Унтаж байгаа ахыг нь

	Хоёр насыг нэмээрэй.

	 

	Хүүжий гэдэг охины

	Гурван насыг нэм

	Дүүжий гэдэг охины

	Дөрвөн насыг нэм.

	 

	Тасван10 унасан хүүгийн

	Таван насыг нэм

	Донгор11 унасан хүүгийн

	Долоон насыг нэм.

	 

	Түүнээ гэдэг хүүгийн

	Найман насыг нэм

	Түнжин гэдэг охины

	Есөн насыг нэм.

	 

	Ар тайгын хүүгийн

	Арван насыг нэм

	Хойд тайгын охины

	Хорин насыг нэм.

	 

	Гурсаг гэдэг эрийн

	Гучин насыг нэм

	Нийлээд өвөөгийн нас сүүдэр!

	Нэгэн зууд нэгээр дутуу!

	 


ЦААНЫ ЯВДАЛ

	 

	Зайвар12 голдуу

	Зайвар голдуу тайгаар нь

	Зарийн цэрций

	Зарийн цэрций шаагиулна.

	Заач л13 тойруу

	Заач л тойруу хангайгаар

	Замтай замгүй

	Замтай замгүй жийгүүлнэ.

	 

	Хуулаг14 голдуу

	Хуулаг голдуу тайгаар нь

	Хуудайн15 цэрций

	Хуудайн цэрций шаагиулна

	Хурц л шовх л

	Хурц л шовх л хясаагаар

	Хурдан түргэн

	Хурдан түргэн жийгүүлнэ.

	 

	Хунгар цастай

	Хунгар цастай даваагаар

	Донгор цаатай

	Донгор цаатай явлаа даа

	Тэнгэр тольдоо

	Тэнгэр тольдоо мөсөнд нь

	Тэшиж ташиж

	Тэшиж ташиж үзээгүй ээ.

	 

	Танан цастай

	Танан цастай даваагаар

	Тасван цаатай

	Тасван цаатай явлаа даа

	Эгмээ шүргээ

	Эгмээ шүргээ цасанд нь

	Эцэж цуцаж

	Эцэж цуцаж үзээгүй ээ.

	 


НҮҮДЭЛ

	 

	Хөхиүн хавар хөвчид ирлээ

	Хүйтэн жавар хөвчөөс буцлаа.

	Цасан өлгийд өссөн дассан

	Цаан сүрэг сэрүүнээ хүслээ.

	Үдшээр бэлдээд

	Үүрээр босоод

	Цайгаа уугаад

	Цаагаа туугаад

	Эхний онгон цаагаа

	Эцэг нь унаад

	Эрмээлж16 тохсон цаагаа

	Хүү нь унаад

	Удаах цаандаа

	Урцны бүрээс тохшилоод

	Уур нүдүүр, тулга тогоо

	Уут тулмаа ачаалаад

	Арын зураа өгсөн нүүлээ

	Асга хясаа дамжин нүүлээ.

	Тайгын нуруунд мацан хүрлээ

	Танан цасаа дахин үзлээ.

	Зуны сар гараад ирлээ      

	Зузаан цас хайлаад одлоо.

	Цасан өлгийд өссөн дассан

	Цаан сүрэг сэрүүнээ хүслээ.

	Үдшээр бэлдээд

	Үүрээр босоод

	Цайгаа уугаад

	Цаагаа туугаад

	Эхний онгон цаагаа

	Эцэг нь унаад

	Эрмээлж тохсон цаагаа

	Хүү нь унаад

	Удаах цаандаа

	Урцны бүрээс тохшилоод

	Уур нүдүүр. тулга тогоо

	Уут тулмаа ачаалаад

	Үүлэн хөшиг татан байдаг

	Үүрийн туяа тусан гийдэг

	Халуун зунаар сэрүүн байдаг

	Хамгийн түрүүн наран гийдэг

	Цалин мөнгөн оргил тийш

	Цаатны суурь нүүлээ.

	Одонд ойрхон оргилыг

	Ойн цаатнууд зорьжээ.

	За баяртай, цаатнууд минь

	Замдаа сайн яваарай!      

	Алсын гэрэлт оргилдоо

	Амар сайн хүрээрэй!

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 

	 


1972 оны хэвлэлийн Хэвлэн нийтлэлийн мэдээлэл:

	 

	Сургуулийн бага насны хүүхдийн номын санд

	Ж. Дашдондог

	 

	АР ТАЙГЫН ХҮҮ

	 

	Редактор Д. Даржаа

	 

	Зургийг Д. Пушкин,

	Зургийн редактор Ц. Энэбиш

	Техник редактор Л. Сандагдорж

	Хянагч Ө. Баасанжав, Т. Дулмаа

	 

	А— 45825. 

	X. г. № 18/72. 

	Зах.№..

	Өрөлтөд 1971—12—29, 

	хэвлэлд 1972—2—20-нд шилжүүлж, 

	7109 ширхэг хэвлэв. 

	 

	Цаасны хэмжээ 70x90/16

	X. х. 

	х. н. х 

	т. х.

	 

	БНМАУ. Ардын Боловсролын Яам

	Улаанбаатар. Барилгачдын талбай 15.

	 

	Д. Сүхбаатарын нэрэмжит хэвлэлийн комбинатад хэвлэв.

	Д. Сүхбаатарын талбай, 2.

	 

	Үнэ 2 төг 80 мөн

	 

	
Заметки

		[←1]
	 Зарь — нас гүйцсэн эр цаа




	[←2]
	 Ар тайга миний нутаг
Ашид сэрүүн байдаг даа




	[←3]
	 Хэдрэн — ороож явсаар




	[←4]
	 Түнхлэн — мацаж явсаар




	[←5]
	 Хойд тайга миний нутаг
Хосгүй сайхан байдаг даа




	[←6]
	 Уйтан — нарийн бачуу




	[←7]
	 Ходон — чандага




	[←8]
	 Акгол — цагаан хөлт нохой




	[←9]
	 цалбага — цааны зэл мод




	[←10]
	 Тасван — хоёр настай эр цаа




	[←11]
	 Донгор — гурван настай эр цаа




	[←12]
	 Зайвар — жим харгуй




	[←13]
	 Заач л — тойруу дөт биш




	[←14]
	 Хуулаг — бургаас




	[←15]
	 Хуудай — дөрвөн настай эр цаа




	[←16]
	 Эрмээлж — хүүхдийн эмээл




cover.jpeg
K.Aawaonaor
A Nyuxmn






images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






